
Na osnovu člana 7. Zakona o budžetima u Federaciji Bosne i Hercegovine ("Službene novine FBiH", broj 102/13, 9/14, 13/14, 8/15, 91/15, 102/15, 104/16, 5/18, 11/19, 99/19 i 25a/22  ), člana 13. i 15. Zakona o principima lokalne samuprave u FBiH ("Službene novine F BiH", broj 49/06 i 51/09), i člana 91. Prečišćeni tekst Statuta Općine Travnik ("Službene novine Općine Travnik", broj 11/05), Općinsko vijeće Travnik, na sjednici održanoj  __________ 2022. godine,     d o n o s i
              NACRT
O D L U K U

o izvršenju Budžeta Općine Travnik za 2023.godinu

I    OPŠTE ODREDBE

Član 1.

(Predmet Odluke)

Ovom Odlukom uređuje se struktura prihoda i primitaka, te rashoda i izdataka Budžeta Općine Travnik za 2023. godinu (u daljnjem tekstu: Budžet), način izvršavanja Budžeta, upravljanje prihodima i izdacima Budžeta, prioriteti plaćanja, finansijsko izvještavanje, upravljanje javnim dugom, revizija i kontrola Budžeta, te prava i obaveze korisnika budžetskih sredstava u izvršavanju Budžeta, kazne za neispunjavanje obaveza i druga pitanja vezana za izvršavanje Budžeta.
Član 2.
(Donošenje Budžeta)


Budžet Općine Travnik je akt kojim se utvrđuje plan finansijskih aktivnosti Općine iskazanih kroz projekciju godišnjih prihoda i primitaka, te utvrđenih iznosa rashoda, izdataka i finansiranja Općine. Budžet za fiskalnu 2023. godinu, odnosno za period od 01. januara do 31. decembra 2023. godine.

Potrošačke jedinice iz stava 1. su: Kabinet , Općinsko vijeće, Službe za upravu, JU Centar za socijalni rad, JU Centar za kulturu, JU Zavičajni muzej, JU Biblioteka, JU Obdanište, JU Hrvatski kulturni centar, Općinsko Pravobranilaštvo, UO Teritorijalna vatrogasna jedinica Travnik (u daljem tekstu budžetski korisnici).
Član 3.

(Budžetski principi)

Budžet mora biti uravnotežen tako da ukupni prihodi i primici pokrivaju ukupne rashode i izdatke, izuzev u slučaju opisanom članom 43. stav 1. Zakona o budžetima u FBiH. 

Obaveze na teret Budžeta tekuće godine mogu se preuzimati samo za namjene i do visine utvrđene u posebnom dijelu Budžeta, ako su za to ispunjeni svi zakonom, ovom Odlukom i drugim propisima utvrđeni uslovi. 

Priznavanje prihoda i primitaka te rashoda i izdataka zasniva se na modificiranom računovodstvenom princiopu nastanka događaja,  tako da se prihodi i primici priznaju u periodu kad su mjerljivi i raspoloživi, a rashodi i izdaci na osnovu nastanka poslovnog događaja.

Član 4.

(Fiskalna procjena)

Prijedlozi odluka i drugih propisa i akata koje donosi Općinsko vijeće, u okviru obrazloženja moraju obavezno sadržavati i obrazloženje fiskalne procjene posljedica na budžet iz koje se mora vidjeti povećavaju li se ili smanjuju prihodi ili rashodi budžeta.
II SADRŽAJ BUDŽETA

Član 5.

(Sadržaj Budžeta)

Budžet se sastoji od općeg i posebnog dijela.
Opći dio budžeta sastoji se od računa prihoda i primitaka, te rashoda  i izdataka. Posebni dio budžeta sastoji se od plana rashoda i izdataka budžetskih korisnika raspoređenih po analitičkim kontima u tekuće i kapitalne izdatke za tekuću budžetsku godinu.

Prihode budžeta utvrđene ovom Odlukom čine:

· porezni prihodi,
· neporezni prihodi 

· tekući transferi (transferi i donacije)
· kapitalni transferi i
· kapitalni primici

Svi javni prihodi i primici Budžeta, pa i sredstva koja općinske službe ostvaruju vršenjem svoje djelatnosti (takse, naknade i drugi neporezni prihodi), uključujući i prihode koje korisnici budžeta ostvaruju obavljanjem osnovne djelatnosti po posebnim propisima, unose se u budžet i uplaćuju se na depozitni račun općine Travnik, te iskazuju po izvorima iz kojih potiču. 

Izuzetno od odredbi prethodnog stava, kada je to posebnim zakonima regulisano, prikupljanje namjenskih sredstava vrši se na posebne transakcijske račune koji su sastavni dio glavnog računa Općine.


Rashode budžeta čine izdaci i to:

· bruto plaće i naknade plaće
· doprinosi poslodavca i ostali doprinosi

· izdaci za materijal, sitan inventar i usluge

· tekući transferi 

· kapitalni transferi
· kamate na domaće pozajmljivanje
· izdaci za nabavku stalnih sredstava

· izdaci za otplate dugova

III  IZVRŠAVANJE BUDŽETA

Član 6.

(Prioriteti izvršavanja budžeta)

U slučaju da priliv sredstava ne prati planiranu dinamiku, realizacija obaveza se vrši prema slijedećim prioritetima:
1. Otplata duga i kamata,

2. Grantovi za jednokratne pomoći u oblasti socijalne i boračko invalidske zaštite,

3. Materijalni i drugi troškovi neophodni za rad općinskih službi,

4. Plaće i naknade zaposlenih

5. Naknade za rad u Općinskom vijeću i radnim tijelima Općinskog vijeća,

6. Tekući izdaci za komunalnu infrastrukturu,

7. Kapitalni izdaci i

8. Ostalo


Navedeni prioriteti iz stava 1.  tačka 1. do 8. ne odnose se na primljene transfere od ostalih nivoa vlasti – namjenske doznake.

U slučaju poremećene likvidnosti Budžeta, Općinski načelnik poduzima mjere za uravnoteženje Budžeta i predlaže Općinskom vijeću izmjene i dopune Budžeta u skladu sa članom 36. i 37. Zakona o budžetima u FBiH.
Član 7.

(Preraspodjela budžetskih rashoda)

Preraspodjela sredstava na budžetskim stavkama na zahtjev budžetskog korisnika može se izvršiti najviše do 10% ukupno odobrenih rashoda i izdataka za budžetskog korisnika na osnovu rješenja Pomočnika Načelnika službe za EFP, uz prethodno pribavljenu saglasnost Načelnika Općine.
U okviru odobrenog Budžeta, preraspodjela sredstava iznimno je dozvoljena između Budžetskih korisnika o čemu odlučuje Načelnik.
Uz zahtjev za preraspodjelu odobrenih sredstava, budžetski korisnik mora priložiti odgovarajuću dokumentaciju na osnovu koje se Službi za EFP daju na uvid razlozi za dodatnim sredstvima na budžetskoj stavci koja se povećava do kraja godine, odnosno razlozi za smanjenje odobrenih budžetskih stavki.
Član 8.

(Upravljanje dugom)


Za upravljanje dugom nadležna je Služba za ekonomsko-finansijske poslove.

Pomočnik načelnika Službe za ekonomsko-finansijske poslove u ime Općine je odgovoran za računovodstvo i unutrašnji nadzor transakcija, zaduživanja i izmirenje duga.

Član 9.

(Operativni mjesećni planovi)


Budžetski korisnici su dužni dostaviti potpisane i ovjerene prijedloge mjesećnih operativnih planova koji su u skladu sa usvojenim Budžetom i planom novčanih tokova odobrenih od strane Odbora za likvidnost Budžeta Općine Travnik u roku utvrđenom od strane Službe za ekonomsko-finansijske poslove.

Rashodi i izdaci svakog budžetskog korisnika ne mogu prelaziti iznose alociranih budžetskih sredstava odobrenih za svaki mjesec ili drugi vremenski period, koji je utvrdio Načelnik Općine, osim uz odobrenje Načelnika uz saglasnost Službe za ekonomsko-finansijske poslove.


Budžetski korisnici su dužni Službi iz prethodnog stava do 25-og u tekućem mjesecu dostavljati prijedlog mjesečnog operativnog plana za sljedeći mjesec po ekonomskim kodovima utvrđenim u Budžetu za budžetskog korisnika. 


Ako budžetski korisnik ne podnese prijedlog mjesečnog operativnog plana u roku iz stava tri (3) ovog člana, mjesečni operativni plan za tog budžetskog korisnika utvrđuje Služba za ekonomsko-finansijske poslove.  

Član 10.

(Odgovornost korisnika budžetskih sredstava) 

Svi korisnici budžetskih sredstava odgovorni su za zakonito, namjensko, efikasno i ekonomično trošenje budžetskih sredstava. 

Općinski načelnik u skladu sa propisima raspolaže i izvršava Budžet Općine u skladu sa dinamikom priliva sredstava, ovom Odlukom i važećim propisima. 

Odgovorne osobe budžetskih korisnika odgovorni su za potpunu i pravovremenu naplatu prihoda i primitaka i dužni su provesti sve zakonom propisane radnje u cilju naplate potraživanja iz svoje nadležnosti, te su odgovorni  za zakonito izvršavanje svih rashoda i izdataka u skladu sa namjenom. 

Općinsko pravobranilaštvo dužno je redovno izvještavati Općinskog načelnika i nadležnu službu o toku sudskog postupka, mogućem roku i ishodu istog. 
Svaki rashod i izdatak iz budžeta mora se zasnivati na vjerodostojnoj knjigovodstvenoj ispravi i pratećoj dokumentaciji kojom se dokazuje zakonita procedura obaveze za plaćanje. Lica iz stava 3. ovog člana obavezna su nadzirati namjensko korištenje budžetskih sredstava za koja su nadležni.  

Odgovorna lica koja u skladu sa utvrđenim procedurama prate realizaciju ugovorenih obaveza svojim potpisom knjigovodstvene isprave potvrđuju da su izvršili provjeru pravnog osnova i visinu obaveze koja iz nje proizilazi i da su saglasni za izmirenje obaveze. 

U cilju osiguranja namjenskog korištenja sredstava Budžeta, Služba za ekonomsko-finansijske poslove će vršiti neposrednu kontrolu korištenja sredstava Budžeta .


Ako se utvrdi da se sredstva ne koriste u skladu sa Budžetom Općine i drugim propisima, pomoćnik načelnika Službe za ekonomsko-finansijske poslove donijet će rješenje kojim će naložiti budžetskom korisniku da otkloni utvrđene nepravilnosti korištenja sredstava u skladu  sa propisima.


Žalba na rješenje podnosi se načelniku Općine.


Korisniku sredstava koji u roku od 15 dana ne postupi po rješenju iz prethodnog stava, obustavit će se korištenje sredstava iz Budžeta dok se ne otklone nepravilnosti, odnosno ne uskladi korištenje sredstava po propisima.


Pomoćnik načelnika Službe za ekonomsko-finansijske poslove može obustaviti od izvršenja svaki akt koji je u suprotnosti sa ovom Odlukom ili Budžetom.


U slučajevima predviđenim stavovima 8., 9., 10. i 11. ovog člana pomoćnik načelnika Službe za ekonomsko-finansijske poslove dužan je da izvjesti načelnika Općine radi preduzimanja mjera zbog povrede propisa.

Član 11.
(Izjava o fiskalnoj odgovornosti)
Općinski načelnik je dužan svake godine za prethodnu budžetsku godinu, za period u kojem je obavljao poslove Općinskog načelnika popuniti izjavu o fiskalnoj odgovornosti. 

Supotpisnici izjave iz prethodnog stava ovog člana su odgovorne osobe budžetskih korisnika
Član 12.

(Primjena zakona o javnim nabavkama)

Postupak nabavke roba, usluga i ustupanja radova obavljat će se u skladu s Zakonom o javnim nabavkama Bosne i Hercegovine, te planom javnih nabavki za 2022.godinu.
Član 13.

(Realizacija troškova plaća i naknada)

Sredstva utvrđena u Budžetu na ekonomskom kodu 611000 bruto plaće i naknade, 612000 doprinosi poslodavaca i 6139000 naknade vijećnicima, članovima radnih tijela (komisijama),  realiziraju se u skladu sa: 

· Zakonom o plaćama i naknadama u organima vlasti Federacije Bosne i Hercegovine („Službene novine Federacije BiH“, br. 45/10, 111/12 i 20/17),

· Odlukom o utvrđivanju platnih razreda i koeficijenata za plaće, dodataka na plaću i naknada plaće izabranih dužnosnika, nosioca izvršnih funkcija i savjetnika, državnih službenika i namještenika Općine Travnik; 

· Pravilnikom o plaćama i naknadama državnih službenika i namještenika Općine Travnik 
· Sporazumom sa sindikatom o utvrđivanju osnovice za obračun plaće i toplog obroka državnih službenika i namještenika Općine Travnik za 2023. godinu, 

· Pravilnicima Javnih ustanova, Općinskog Pravobranilaštva i UO Teritorijalne vatrogasne jedinice Travnik
Član 14.

(Službena putovanja)
Pravo na naknadu i ostale troškove koji nastaju u vezi sa službenim putovanjima utvrđuje se u skladu sa Pravilnikom o naknadama troškova za službena putovanja.

Član 15.

(Ugovorene i druge posebne usluge)
Ugovorene i druge posebne usluge realizovat će se u skladu sa procedurama koje propisuje Zakon o javnim nabavkama, a plaćanje će se vršiti u skladu s Zakonom o finansijskom poslovanju ("Sl. novine FBiH", broj 48/2016).
Član 16.

(Tekući transferi)

· Sredstva za općinsku izbornu komisiju će se  doznačavat će na osnovu naloga nadležnog budžetskog korisnika. 
· Parlamentarnim političkim partijama  koje participiraju u Općinskom vijeću  sredstva će se prebacivati mjesečno u visini 1/12 odobrenih sredstava Budžetom, a u skladu sa donesenim Odlukama Općinskog vijeća Travnik.
· Tekući transferi pojedincima  (jednokratne pomoći, naknade porodiljama, subvencioniranje najamnine za stan, isplate stipendija i izdaci za obnovu kuća za osobe sa socijalnim statusom) realizovat će se u skladu s donesenim Rješenjima, Ugovorima, Pravilnicima nadležnih službi za upravu i Odlukama OV.
· Tekući transferi neprofitnim organizacijama planirani na org.jedinici „Kabinet “ doznačavat će se na osnovu sporazuma o prenosu sredstava ili odgovarajućeg pravnog akta.
· Tekući transfer JP Vodovod Plava voda doznaćavat će se na osnovu sporazuma o prenosu sredstava

· Transferi utvrđeni na poziciji Mjesne zajednice (materijani troškovi) koristit će se na temelju naloga dobivenih od strane nadležne Službe.  
· Tekući transferi neprofitnim organizacijama planirani na org.jedinici „Služba za razvoj, privredu i vanprivredu“ doznačavat će se na osnovu Odluke OV o proglašenju NVO od posebnog interesa (humane i humanitarne).
· Tekući transferi udruženjima građana koji se odnose na udruženja građana koja su proistekla iz rata doznačavat će se mjesečno u visini 1/12 ukupnih odobrenih sredstava Budžetom.

· Tekući transferi udrugama građana koji se odnose na obilježavanje značajnih datuma i izgradnju i održavanje spomenika i grobalja, doznačavat će se na osnovu zahtjeva ako za to postoje opravdani razlozi. 
· Tekući transferi planirani na ime implementacije Zakona o pravima demobiliziranih /demobilisanih branitelja/branilaca i članova njihovih obitelji/porodica (Sl.novine FBiH broj 54/19), bit će utrošena u skladu s Pravilnikom o ostvarivanju prava na jednokratnu novčanu pomoć za plaćanje troškova liječenja i troškova prevoza za liječenje u drugom kantonu demobiliziranih branilaca

· Tekući transferi vjerskim zajednicama prebacivat će se na osnovu sporazuma o prenosu sredstava ili odgovarajućeg pravnog akta.

· Transferi sportskim klubovima utvrđeni Odlukom OV o proglašenju NVO od posebnog interesa u oblasti sporta sa odobrenim sredstvima do iznosa od 8.000,00 KM doznake će se vršiti kvartalno, s tim što se na zahtjev kluba može postupiti i drugačije ako za to postoje opravdani razlozi (takmičenja, manifestacije i sl.).

· Sportskim klubovima i udruženjima građana kojima je odobreni iznos veći od 8.000,00 KM doznake će se vršiti u visini 1/12 od ukupno odobrenog iznosa. Iznimno, sportskim klubovima čija planirana sredstava prelaze 8.000,00 KM na godišnjem nivou, može se doznačiti i više tranši u toku jednog mjeseca, ali da iznos uplaćenih sredstava u prvoj polovini godine ne prelazi 50% ukupno planiranih sredstava. Tranše će se doznaćavat na osnovu raspodjele sredstava utvrđene od strane Odbora za društvene djelatnosti. 
· Tekući transferi udrugama građana doznačivat će se na osnovu Odluke Općinskog Vijeća o proglašenju NVO od posebnog interesa iz oblasti kulture i Odluke Općinskog Vijeća o proglašenju NVO od posebnog interesa.

· Transferi Javnim ustanovama doznačivat će se na osnovu zaključenog Sporazuma između Općine Travnik i JU –korisnika sredstava.
· Transferi prema projektima nevladinog sektora doznačavat će se u skladu s potpisanim ugovorima između Općine i NVO.

Član 17.

(Subvencije javnim preduzećima)

Subvencije javnim preduzećima doznaćavat će se na osnovu postignutog sporazuma između Općine i Javnog preduzeća

Član 18.

(Subvencije privatnim preduzećima)

Subvencije privatnim preduzećima i obrtnicima doznaćavat će se na osnovu potpisanog ugovora između Općine i odabranog korisnika na ime poticaja za zapošljavanje i razvoj poduzetništva i obrta.

Član 19.

(Pozajmice javnim preduzećima)

Sredstva planirana u iznosu od 800.000,00 doznačit će se JKP Bašbunar u vidu pozajmice. JKP Bašbunar dužno je u Budžetskoj 2023.godini uplaćivati mjesećnu ratu u iznosu od 22.300,00 KM na ime otplate pozajmice, odnosno do kraja fiskalne godine uplatiti sredstva na račun Općine u iznosu od 267.600,00 KM.
Član 20.

(Transfer za posebne namjene-elementarne nepogode)


Sredstva na poziciji „Transfer za posebne namjene-elementarne nepogode (sredstva od posebne naknade za zaštitu i spašavanje 0,5%) raspoređivat će se na osnovu  Zakona o zaštiti i spašavanju ljudi i materijalnih dobara od prirodnih i drugih nesreća i Odluke o uslovima i načinu korištenja sredstava ostvarenih po osnovu posebne naknade za zaštitu od prirodnih i drugih nesreća.

Član 21.

(Kamate na domaće pozajmljivanje)

Sredstva planirana na ekonomskom kodu 616300, koja se odnose na kamatu na kredit prebacivat će se Razvojnoj banci FBiH za podignuti kredit, a u skladu sa otplatnim planom banke.

Član 22.

(Izdaci za otplate dugova)

Sredstva  pozicionirana na ekonomskom kodu  823300, a tiču se otplate domaćim finansijskim institucijama (plaćanje glavnice) vršit će se u skladu sa otplatnim planom Razvojne banke FBiH“.

Član 23.

(Budžetska rezerva)

Tekuća budžetska rezerva angažovat će se za hitne, nepredviđene i nedovoljno planirane izdatke, isključivo na osnovu saglasnosti načelnika Općine, a najviše do 1/4 planiranih sredstava, tromjesečno o čemu će podnijeti izvještaj Općinskom vijeću Travnik.

Član 24.
(Izdaci za nabavku stalnih sredstava)

Izdaci za nabavku stalnih sredstava realizovat će se u skladu sa procedurama koje propisuje Zakon o javnim nabavkama, a plaćanje će se vršiti u skladu s Zakonom o finansijskom poslovanju ("Sl. novine FBiH", broj 48/2016).

Član 25.

(Naknade porodiljama)

Sredstva planirana na poziciji „Ostali transferi pojedincima (naknade porodiljama)“  raspoređivati će se u skladu sa Pravilnikom nadležne službe za upravu

Član 26.

(Namjenska sredstva)


Namjenska sredstva koja Općina i JU-e čiji je osnivač Općina Travnik dobiju od viših nivoa vlasti ili donatora,  trošit će se u cjelosti prema namjeni utvrđenoj zakonskim propisima, odlukama i ugovorima.

Ako su namjenski prihodi i primici uplaćeni u iznosu manjem od planiranog u budžetu, korisnik može preuzeti i plaćati obaveze samo u visini stvarno uplaćenih, odnosno raspoloživih sredstava.


Uplaćene i/ili prenesene a manje planirane pomoći, donacije i prihodi za posebne namjene, kao i transferi za posebne namjene između korisnika javnih sredstava mogu se izvršavati iznad iznosa planiranih u budžetu a do visine uplaćenih, odnosno prenesenih sredstava u skladu s Odlukom Načelnika, a na prijedlog budžetskog korisnika.

Član 27.

(Vlastita sredstva)

Vlastiti prihodi budžetskih korisnika uplaćuju se na depozitni račun javnih prihoda budžeta. 

Sredstva ostvarenih vlastitih prihoda javnih ustanova koristiti će se za finansiranje izdataka koji su planirani budžetom u dijelu koji se odnosi na izdatke iz vlastitih prihoda javnih ustanova. Ako su vlastiti prihodi ostvareni i uplaćeni u iznosu manjem nego što su planirani, javna ustanova na koju se prihod odnosi, može preuzeti i plaćati obaveze samo u visini stvarno uplaćenih, odnosno raspoloživih sredstava. Ako su vlastiti prihodi Javnih ustanova naplaćeni u iznosu višem nego što su planirani, Javna ustanova može preuzeti i plaćati obaveze samo u visini planiranih sredstava. 
IV IZVJEŠTAVANJE, NADZOR I REVIZIJA
Član 28.

(Izvještavanje)

Služba za ekonomsko-finansijske poslove, dužna je dostaviti periodične izvještaje o izvršenju budžeta Ministarstvu finansija  SBK u roku od 20 dana i Općinskom vijeću u roku od 30 dana po isteku obračunskog perioda, a za period od 01.01.-31.12.tekuće godine do 28. februara, odnosno 31. marta naredne godine 
Član 29.

(Nadzor i revizija)
Nadzor nad korištenjem budžetskih sredstava vrši se putem interne i eksterne revizije u skladu sa Zakonom.
V KAZNENE ODREDBE

Član 30.

(Kazne)

Za kršenje ove Odluke primjenjuju se odredbe člana 102 i 103. Zakona o budžetima u Federaciji Bosne i Hercegovine. (Službene novine broj 102/13, 9/14, 13/14, 8/15, 91/15, 102/15, 104/16, 5/18, 11/19, 99/19 i 25a/22). 
VI PRELAZNE I ZAVRŠNE ODREDBE

Član 31.
(Transparentnost)

Budžet, Odluka o izvršavanju Budžeta, Izmjena i dopuna Budžeta, Odluka o privremenom finansiranju, kvartalni i godišnji izvještaji o izvršenju Budžeta te Odluka o preraspodjeli budžetskih rashoda objavit će se u Službenim novinama Općine Travnik u roku od 10 dana od njihovog donošenja, te na WEB stranici Općine Travnik
Član 32.

(Primjena zakona)
Na sva pitanja koja nisu regulisane ovom Odlukom, a tiču se izvršavanja, računovodstva i revizije Budžeta primjenjivat će se odredbe važećih zakonskih propisa. 

Član 33.
(Stupanje na snagu)

Ova Odluka stupa na snagu sljedećeg dana od dana objave u Službenim novinama Općine Travnik i važi za fiskalnu 2023.godinu
Broj:_______________/22                                                                     PREDSJEDAVAJUĆA
Datum______________.2022.godine                                           OPĆINSKOG VIJEĆA TRAVNIK

T r a v n i k                                                                                   Vlatka Lovrinović,dipl.teolog,s.r.

